
Brunavarnir 

       Húnaþingi vestra.

  HÖFÐABRAUT 31 * 530 HVAMMSTANGA.

  SÍMI. 451:2411 og 892:4443.
Mars 2005.

Ársskýrsla Brunavarna Húnaþings vestra fyrir árið 2004.

Formáli:

Í ársskýrslu þessari verður farið yfir helstu verkefni Brunavarna Húnaþings vestra á árinu 2004. Farið verður yfir útköll og æfingar slökkviliðsins, auk þess sem gerð verður grein fyrir störfum slökkviliðsstjóra við eldvarnareftirlit, en umfang þess hefur aukist verulega á sl. árum.
Æfingar:

Á árinu 2004 voru haldnar níu slökkviliðsæfingar auk sumaræfingar, þar sem farið var yfir það helsta sem brunavarnir sjá um á þessu svæði.

Haldnar voru þrjár æfingar í reykköfun, og tókust þær nokkuð vel. Hafa slökkviliðsmenn gott vald á þeim verkum og aðstæðum sem þarf að kljást við í reykköfun. Ein af þessum reykköfunaræfingum var haldin í samstarfi við Brunamálastofnun ríkisins þar sem yfirtendrun var sérstaklega æfð.

Tvær æfingar voru haldnar með slökkviliðsmönnum í froðublöndun og vatnsdælingu, auk þess sem snerpa og úthald við að rekja út slöngur var könnuð, má segja að það sé í nokkuð góðu lagi, þó alltaf megi gera betur.

Þrjár æfingar voru haldnar í björgun úr bílflökum. Má segja að þjálfun í þeim efnum sé í góðu lagi. Var í öðru tilfellinu sett á svið bílslys, og þurftu menn að vinna úr því á réttan hátt, og tókst það með ágætum.

Sumaræfing slökkviliðsins var mjög ólík öðrum æfingum, en hún var haldin að kvöldi til. Voru menn látnir æfa snerpu og tök á krafti brunastúta. Fyrst var sprautað vatni úr svokölluðum nýliðastút, en hann er mjög öflugur og erfitt að ráða við hann, en nýliðunum gekk vel að ráða við hann. Að lokinni þeirri æfingu voru nýliðarnir látnir grilla kjöt fyrir þá slökkviliðsmenn sem mættir voru.  Allir voru sammála um að slíka æfingu þyrfti að halda á hverju sumri, þar sem hún er hugsuð sem smá upplyfting fyrir ráðna slökkviliðsmenn, auk þess sem hún eflir liðsandann.
Útköll:

Á árinu 2004 voru brunaútköll tvö. Annað þeirra var á starfssvæði Brunavarna Húnaþings vestra, en það var er fjárhúshlaða brann í Hrútatungu. Í því útkalli var fengin aðstoð frá slökkviliðum Bæjarhrepps og Dalabyggðar. Hitt útkallið var til Blönduóss, þegar leitað var eftir aðstoð liðsins, er hluti iðnaðarhúsnæðisins Votmúla brann sl. haust
Á árinu var slökkviliðið kallað fjórum sinnum út vegna bílslysa. Í einu tilfelli þurfti að nota björgunarklippur við að ná manni úr bíl og tók það skamman tíma. Má segja að í slíkum tilvikum komi sér vel að æfingar séu haldnar reglulega og farið sé yfir notkun búnaðar sem slökkviliðið hefur yfir að ráða.

Eldvarnareftirlit:

Eldvarnareftirlit er alltaf að verða stærri hluti af starfi slökkviliðsstjóra , er það vegna þess að í seinni tíð er farið að taka forvarnir í brunamálum fastari tökum. Með auknu eldvarnareftirliti má oft komast hjá stórtjónum ef upp kemur eldur.

Nokkuð var um nýbyggingar á árinu í sveitarfélaginu og því fór nokkur tími í að fylgjast með að skilyrðum um brunavarnir væri fullnægt.
Á árinu var farið í eldvarnareftirlit í allar helstu byggingar í sveitarfélaginu, þó má segja að mest áhersla þetta árið hafi verið lögð á brunavarnir í gistihúsum. Allir gististaðir í sveitarfélaginu voru heimsóttir og farið var yfir öryggisatriði og brunavarnir. 

Reglulega þarf að heimsækja rekstraraðila í sveitarfélaginu og huga að brunavörnum. Mikilvægt er að allar byggingar í sveitarfélaginu uppfylli skilyrði um brunavarnir.

Að lokum:

Tækjakostur slökkviliðsins má teljast nokkuð góður. Á árinu var gömul Bedford slökkvibifreið sótt í Borgafjörðinn, en hugmyndin er að taka dælu úr honum og setja í tankbifreið slökkviliðsins.

Áform um kaup á öðrum búnaði sem vantar eða þarf að endurnýja þarf að meta hverju sinni við gerð fjárhagsáætlunar sveitarfélagsins. Þörf er á að gallar á slökkviliðsmenn verði endurnýjaðir auk kaupa á búnaði til að geta tekist á við eiturefnaslys sem upp kunna að koma á okkar svæði.

Á árinu var undirrituð brunavarnaráætlun fyrir starfsvæði Brunavarna Húnaþings vestra og á hún að vera hjálpartæki slökkviliðsstjóra og sveitarfélagsins til að veita sem besta þjónustu í brunamálum. Auk þess veitir brunavarnaráætlunin mikilvægar upplýsingar um stöðu brunavarna í sveitarfélaginu og hefur hún því víðtækt gildi fyrir íbúa Húnaþings vestra og aðila er starfa að brunamálum.
Að endingu vil ég þakka sveitarstjórn, sveitarstjóra og starfsfólki á skrifstofu Húnaþings vestra fyrir gott samstarf á liðnu ári.

Þar sem afrit af þessari skýrslu verður sent til brunamálastofnunar ríkisins, vil ég einnig þakka gott samstarf við stafsmenn stofnunarinnar.
Virðingarfyllst.
__________________________

Skúli H Guðbjörnsson

slökkviliðsstjóri.

